
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Kirish. Sud hokimiyatining mustaqilligi har qanday holda ham sud hokimiyatiga 

ajratiladigan mablag‘lar va sudyalarning oylik maoshi hamda sudyalarning ijtimoiy ta’minotiga 

bevosita bog‘liq. Xususan, tadqiqot doirasida sudyalar orasida o‘tkazilgan so‘rov natijalari buni 

yaqqol tasdqilaydi. Sudyalarga “Quyidagilardan qaysilar sudyalarning mustaqilligini 

kuchayishiga olib keladi deb hisoblaysiz?” degan savolga sudyalarning 50,7 foizi “Sudlarning 

moddiy-texnik bazasini kuchaytirish”, 72 foizi “Sudyalarning oylik ish haqini oshirish va uni 

kamaytirmaslik” deya javob berganlar.  

O‘zbekistonda sudlarni moliyalashtirish, ularning moddiy-texnik va o‘zga xil ta’minoti, 

binolarini qo‘riqlash va saqlab turish respublika budjeti mablag‘lari hisobidan amalga 

oshiriladi. Ajratiladigan mablag‘larning miqdori esa har yilgi Davlat budjeti to‘g‘risidagi qonun 

bilan tasdiqlanadi [1].  

Ta’kidlash joizki, budjet qonunchiligiga ko‘ra davlat budjeti xarajatlarining tarkibiga 

sudlarni saqlab turish xarajatlari ham kiritiladi [2]. Bu budjet loyihasida sudlarga ajratiladigan 

xarajatlar alohida satrda aks ettirilishidan darak beradi. Biroq sudlar uchun ajratiladigan 

xarajatlarni belgilashda ijro hokimiyatining ta’siri katta. Bizningcha, sud hokimiyatining 

moliyaviy mustaqilligini ta’minlash uchun unga budjet xarajatlarini belgilash jarayonini ijro 

hokimiyati organlarining ishtirokidan xoli etish lozim.  

Buning uchun sud hokimiyatini moliyaviy mustaqil bo‘lgan hokimiyat tarmog‘iga 

aylantirish zarur. Bu, o‘z navbatida, sud hokimiyatining moliyaviy mustqailligini ta’minlashga 

doir konstitutsiyaviy asoslar va xorijiy mamlakatlar amaliyotini tahlil etishni talab etadi. 

Metodologiya. Ushbu maqolani yozishning metadolgiyasini manbalarni tanqidiy 

o‘rganish, qiyosiy-huquqiy tahlil, so‘rovnoma va intervyu natijalari tahlili metodlari tashkil 

etadi.  

Sudyalar orasida sud hokimiyatining mustaqilligi bilan bog‘liq so‘rov o‘tkazilgan. 

So‘rovda 75 nafar sudyalar ishtirok etgan. O‘zbekistonda sud hokimiyatining mustaqilligiga doir 

real vaziyatni aniqlash maqsadida jami 5 nafar sobiq sudyalar va 5 nafar amaldagi sudyalardan 

anonim intervyu olingan.  

Muhokama. Muhokamani sud hokimiyatining moliyaviy mustaqilligini ta’minlash bilan 

bog‘liq xorijiy amaliyot  ̶ Amerika Qo‘shma Shtatlari tajribasini tahlil etish bilan boshlaymiz. 

Binobarin sud hokimiyatining moliyaviy mustaqilligi ta’minlashga Amerika Qo‘shma 

Shtatlarida jiddiy e’tibor qaratiladi. So‘ng O‘zbekistonda bu boradagi vaziyat tahlil etiladi.  

Amerika Qo‘shma Shtatlari Konstitutsiyasida sud hokimiyatining moliyaviy mustaqilligi 

bilan bog‘liq faqat bitta norma mavjud. Bu sudyalar oyligining kamaytirilmasligi qoidasidir. Sud 

hokimiyatining moliyaviy mustaqilligini ta’minlashga qaratilgan boshqa normalar boshqa 

qonunchilik hujjatlarida aks etgan.  

Qo‘shma Shtatlarda sud hokimiyatining moliyaviy mustaqilligiga doir masalalar 

Qo‘shma Shtatlar Sudyalar konferensiyasi tomonidan yuritiladi. Sudyalar Konferensiyasi sudlar 

uchun budjet loyihasini tayyorlash va uni ijro etishga vakolatli organdir. U sudlarning yillik 

budjetini tasdiqlaydi. Sudyalar Konferensiyasining budjet masalalari bo‘yicha qo‘mitasi budjet 

loyihasini tayyorlash ishlari uchun mas’ul qo‘mita sifatida belgilangan [3]. 

Sudyalar Konferensiyasi huzurda Qo‘shma Shtatlar Sud organlarining ma’muriy 

boshqaruv idorasi faoliyat olib boradi. Sud organlarining ma’muriy boshqaruv idorasi sud 

organlarining budjet loyihasini ishlab chiqish va uni ijro etish, har bir sud organiga mablag‘larni 

taqsimlash va mazkur mablag‘larning sudlar tomonidan maqsadga muvofiq tarzda 

foydalanilgani ustidan audit tekshiruvini olib boradi [4].  

Keyingi moliya yili uchun sud organlarining budjet loyihasi bo‘yicha takliflar Ma’muriy 

boshqaruv idorasi tomonidan sudlar va Sudyalar konferensiyasining turli qo‘mitalari bilan 

bamaslahat ishlab chiqiladi va Sudyalar konferensiyasining budjet masalalari bo‘yicha 

qo‘mitasiga ko‘rib chiqish uchun taqdim etiladi. Loyiha Sudyalar konferensiyasi tomonidan 

tasdiqlangach, asoslantirilgan tushuntirish bilan Kongressga yuboriladi. Amerika Qo‘shma 

Shtatlari Prezidenti tomonidan federal budjet loyihasi Kongressga ko‘rib chiqilishi uchun 

taqdim etilayotganda unga sud organlarining budjeti loyihasi o‘zgarishsiz tarzda singdirib 

yuborilishi kerak bo‘ladi [5]. 

Kongressda sud organlarining budjet loyihasi budjet qo‘mitasi tomonidan Ma’muriy 

boshqaruv idorasining direktori va tegishli sudyalar ishtirokida ko‘rib chiqiladi. Kongress 

tomonidan sud organlarining budjet loyihasi qabul qilingach, Sudyalar Konferensiyasi ijro 

qo‘mitasi tomonidan sud organlari uchun ajratilgan mablag‘lar yuzasidan tegishli reja qabul 

qilinadi va mablag‘lar to‘g‘ridan-to‘g‘ri har bir sudga Ma’muriy boshqaruv organi tomonidan 

taqsimlab beriladi [6]. Bu sud hokimiyatining o‘zini o‘zi moliyaviy boshqarishda mustaqil 

ekanidan darak beradi.  

Quyidagi jadvalda Sudyalar konferensiyasi tomonidan sud hokimiyati uchun qancha 

mablag‘ so‘ralganini, amalda Kongress qancha mablag‘ ajratganini ko‘rish mumkin [7]. 

 

 

№ Kalendar yili Sudyalar Konferensiyasi 

tomonidan so‘ralgan 

mablag‘ 

Kongress tomonidan 

ajratilgan mablag‘ 

1. 2018-yil $7,819,070,000 $7,617,430,000 

2. 2019-yil $7,906,182,000 $7,862,979,000 

3. 2020-yil $8,294,392,000 $8,179,335,000 

4. 2021-yil $8,555,453,000 $8,453,383,000 

5. 2022-yil $8,879,097,000 $8,826,405,000 

6. 2023-yil $9,408,997,000 $9,335,345,000 

7. 2024-yil $9,934,829,000 Ajartilishi kutilmoqda 

 

O‘zbekistonda sud hokimiyatining moliyaviy mustaqilligini ta’minlash bilan bog‘liq 

normalar mavjud emas. Fikrimizcha, O‘zbekistonda ham sud hokimiyatining moliyaviy 

mustaqilligini ta’minlash bilan bog‘liq tizimni Amerika Qo‘shma Shtatlari tajribasining ijobiy 

asosida takomillashtirish mumkin. Buning uchun Sudyalar oliy kengashiga sudyalar 

kengashining Shimoliy Yevropa modeliga xos bo‘lgan xususiyat ‒ sud hokimiyati o‘zi uchun 

budjet loyihasini ishlab chiqish vakolatini berish kerak.  

Amaldagi qonunchilikka ko‘ra, O‘zbekiston Respublikasi Oliy sudi huzuridagi Sudlar 

faoliyatini ta’minlash departamenti navbatdagi moliya yilida sudlarning faoliyatini 

moliyalashtirish bo‘yicha takliflarni O‘zbekiston Respublikasi Moliya vazirligiga taqdim etadi. 

Bunda, u sudlarning ehtiyojlarini hisobga oladi [8].  

O‘zbekistonda Sudyalar oliy kengashi tomonidan sud hokimiyati uchun davlat budjeti 

loyihasini ishlab chiqilishiga erishish uchun Sudlar faoliyatini ta’minlash departamentini 

O‘zbekiston Respublikasi Sudyalar oliy kengashi huzurida qayta tashkil etish maqsadga 

muvofiq. Buning boisi shundaki, Oliy sud huzuridagi Departament O‘zbekiston Respublikasi 

Oliy sudining idoraviy bo‘ysunuvida bo‘lib, o‘z faoliyati yuzasidan O‘zbekiston Respublikasi Oliy 

sudi raisiga hisobot beradi [9]. Biroq O‘zbekiston Respublikasi Konstitutsiyaviy sudi faoliyatini 

ta’minlashga mas’ul bo‘lgan alohida tuzilma mavjud emas. Bundan tashqari, Konstitutsiyaviy 

sud faoliyati uchun ajratiladigan mablag‘lar davlat xarajatlarining sudlarni saqlab turish 

xarajatlari satrida emas, balki davlat hokimiyati va boshqaruvi organlarini, adliya va 

prokuratura organlarini saqlab turish xarajatlari satrida ko‘rsatiladi [10].  

Bizningcha, Konstitutsiyaviy sud faoliyati uchun ajratiladigan mablag‘lar sudlarni saqlab 

turish xarajatlari satrida ko‘rsatilishi lozim. Binobarin, Konstitutsiyaviy sud sud hokimiyati 

organidir.  

Agar Sudlar faoliyatini ta’minlash departamentining bo‘ysunuvi Sudyalar oliy 

kengashiga o‘tkazilsa, unga Konstitutsiyaviy sud faoliyatini ta’minlash vakolatini ham berish 

maqsadga muvofiq. Shunda, O‘zbekistonda barcha sudlarni  

moddiy-texnik ta’minlash vazifasi yagona organ tomonidan amalga oshirilishiga erishiladi.  

Biz sud hokimiyati uchun budjet loyihasini ishlab chiqish va tasdiqlashning quyidagi 

yangicha tartibini joriy etishni taklif etamiz. Sudyalar oliy kengashi tarkibida sud hokimiyati 

budjeti masalalari qo‘mitasi tashkil etiladi. Sud hokimiyati budjeti masalalari qo‘mitasi 

Sudyalar oliy kengashi huzuridagi Sudlar faoliyatini ta’minlash departamenti bilan 

hamkorlikda sudlar, shu jumladan, Konstitutsiyaviy sudning keyingi moliya yili uchun 

ehtiyojlarni o‘rganib boradi. O‘rganish natijalaridan kelib chiqib, Sud hokimiyati budjeti 

masalalari qo‘mitasi Sudlar faoliyatini ta’minlash departamenti bilan hamkorlikda navbatdagi 

moliya yili uchun sud hokimiyati organlari uchun budjet loyihasini ishlab chiqadi va Sudyalar 

oliy kengashi muhokamasiga taqdim etadi.  

Sudyalar oliy kengashi tomonidan loyiha ma’qullangach Vazirlar Mahkamasiga 

yuboriladi. Hukumat unga o‘zgartirish kiritmagan holda davlat budjeti loyihasiga qo‘shadi va 

Oliy Majlis tasdig‘iga kiritadi. Ushbu jarayonda Moliya vazirligi ishtirok etmaydi. Balki, sud 

hokimiyatining budjeti sud hokimiyatining mustaqilligiga rioya etilishini ta’minlashga 

ko‘maklashadigan organ tomonidan ishlab chiqiladi. Hukumat Sudyalar oliy kengashi 

tomonidan talab qilinadigan budjet mablag‘ini kamaytira olmaydi. Parlamentda so‘ralgan 

mablag‘larning asosliligi yuzasidan savollar tug‘ilsa, ularga Sudyalar oliy kengashining Sud 

hokimiyati budjeti masalalari qo‘mitasi tomonidan javob beriladi.  

Sud hokimiyatining mustaqilligi sudlarga budjet mablag‘ining qancha miqdorda emas, 

balki mablag‘larning qaysi hokimiyat tarmog‘iga mansub bo‘lgan subyektlar tomonidan 

ajratilishiga ham bog‘liq. Davlat budjetining sud hokimiyati organlariga tegishli qismi ijro 

hokimiyati organlari tomonidan ishlab chiqilishi jarayonida sudlarning ijro hokimiyati 

organlari manfaatiga zid bo‘lgan qarorlariga javoban sud hokimiyatiga qasdma-qasd javob 

qaytarish, masalan, sud hokimiyatining mustaqil faoliyat olib borishi uchun zarur bo‘lgan 

darajadagi budjet mablag‘i ajratilmasligi mumkin. Bildirilgan taklif aynan mana shunday 

holatlarning oldini olishga xizmat qiladi.  

F. Muhiddinovning fikricha, “tarixda hech qachon “arzon odil sudlov” insonlar haq-

huquqini samarali himoya qilolgan emas” [11]. Bizningcha, sudyalarning oylik ish haqi miqdori 

sud hokimiyatining individual mustaqilligiga to‘g‘ridan-to‘g‘ri ta’sir ko‘rsatuvchi omillardan 

biridir. Sudyalar o‘rtasida o‘tkazilgan so‘rovda “Sudyalarga baland oylik ish haqi berish 

ularning mustaqil qaror qabul qilishlariga ijobiy ta’sir ko‘rsatadi deb hisoblaysizmi?” degan 

savolga 90,7 % sudyalar “Ha”, 9,3 % sudyalar “Yo‘q” deb javob bergani buni yaqqol isbotlab 

turibdi.  

“Sudyalik faoliyatingiz davomida necha marotaba oylik ish haqingiz pasaytirilgan?” 

degan savolga 29,3 % sudyalar “Bir marotaba”, 9,3 % sudyalar “To‘rt va undan ortiq 

marotaba”, 2,7 % sudyalar “Ikki marotaba”, 2,7 % sudyalar “Uch marotaba” deya javob 

berganlar. Keltirilgan so‘rov natijalari sudyalarning oylik ish haqi bilan bog‘liq muammolar 

borligidan darak beradi.  

O‘zbekistonda sudyalarning ish haqi miqdori O‘zbekiston Respublikasi Prezidentining 

hujjati orqali belgilab beriladi. Ma’lumki, bu toifadagi hujjatlar loyihalarini tayyorlash va 

O‘zbekiston Respublikasi Prezidenti Administratsiyasiga kiritishda ijro hokimiyati organlari 

muhim rol o‘ynaydi. Bu sudyalarning oylik ish haqi miqdorini belgilashda ijro hokimiyatining 

ta’siri katta ekanidan darak beradi. Shu bois, sudyalarning ish haqi miqdori Sudyalar oliy 

kengashining tavsiyasi asosida Oliy Majlis qarori bilan belgilanishi maqsadga muvofiq.  

Bundan tashqari, O‘zbekiston Respublikasi Konstitutsiyasiga O‘zbekistonda sudyalar 

oylik ish haqining kamaytirilmasligiga hamda inflyatsiyaga mutanosib tarzda to‘lab borilishiga 

doir normaning kiritilishi taklif etiladi. Sudyalar oylik ish haqining kamaytirilmasligi hamda ish 

haqining inflyatsiyaga mutanosib tarzda to‘lab borilishiga konstitutsiyaviy legitimlik berish 

siyosiy figuralarning istalgan vaqtda sudyalar oylik ish haqini kamaytirishga urinishlarining 

yoki ular tomonidan sudyalarning oylik ish haqini oshirishda ko‘rsatilishi mumkin bo‘lgan 

injiqlikning oldini oladi. Sudyalarga moliyaviy xotirjamlik baxshida etadi.  

Shuningdek, qonunda sudyalar pensiyaga chiqqach, ular sudyalik lavozimida 

bo‘lganlarida oxirgi yilda topgan yillik daromadlaridan kam bo‘lmagan miqdorda yillik pensiya 

olishlariga bo‘lgan huquqni kafolatlash muhim ahamiyatga ega. Oylik va pensiya olish bilan 

bog‘liq Konstitutsiya va qonun tomonidan berilgan kafolatlar sudyalarga bugungi va ertangi 

kunga bo‘lgan ishonchini mustahkamlab, tashqi ta’sirlarga qaramay mustaqil faoliyat olib 

borishga undaydi.  

O‘zbekiston Respublikasi Prezidentining 2021 yil 13 yanvardagi “Sud organlari 

faoliyatini moliyalashtirish tizimini tubdan takomillashtirish chora-tadbirlari to‘g‘risida”gi PF 

‒ 6134-son farmoni asosida sudyalarning mehnatga haq to‘lash razryadlari tasdiqlangan [12]. 

Farmonda sudya bo‘lmagan sud tizimi xodimlari, shu jumladan, sudya yordamchilari ham 

ko‘rsatib o‘tilgan. Aslida, ko‘pgina sudya yordamchilarining oylik ish haqi kamligi sababli 

o‘zlarining oylik ish haqlarining bir qismini ularga berishga majbur bo‘lar edilar [13]. Shu bois, 

sudya yordamchilarining oylik ish haqi ham qoniqarli darajada bo‘lishi maqsadga muvofiq.  

Sudlarning moddiy-texnik bazasi yetishmasligi sababli sudyalarning sud ishlarini 

yuritish uchun zarur kanstovar mahsulotlarini sotib olishga majbur bo‘lishlari, matbuot 

nashrlariga majburiy obuna bo‘lish kabi funksional vazifalariga kirmaydigan narsalar uchun o‘z 

hisoblaridan xarajat qilishlari [14] sudyalarning oylik ish haqini oshirishdan ko‘zlangan 

maqsadga muvofiq kelmaydi. Shundan ekan, sud tizimida odatiy tusga aylangan hamda 

sudyalarning mustaqilligiga salbiy ta’sir ko‘rsatadigan qonunda nazarda tutilmagan 

an’analarga barham berish lozim.  

Amerika Qo‘shma Shtatlari Konstitutsiyasining III moddasi birinchi qismiga ko‘ra, 

barcha federal sudyalar xizmatlari uchun shu lavozimdalik paytida kamaytirilmaydigan 

miqdorda oylik ish haqi oladilar. Sudyaning ish haqi “oshirilishi mumkinligi, ammo u sudya 

lavozimga kirishgach pasaytirilishi mumkin emasligi” shuni anglatadiki, “Kongress 

sudyalarning ish haqini qisqartira olmaydi. Bu Kongress a’zolarining ularda norozilik 

uyg‘onishga sabab bo‘lgan sud qarorlari tufayli sudyalarni ularning ish haqini kamaytirish bilan 

jazolashlarining oldini oladi”. Shuningdek, sudyalarga “qisqartib bo‘lmaydigan ish haqi ular 

tomonidan xalqchil bo‘lmagan qarorlarni qabul qilishdan qo‘rqmasliklari uchun” ham 

kafolatlangan [15]. 

Shu o‘rinda federal sudyalar oylik ish haqining har besh yillikda o‘sish sur’atiga e’tibor 

qaratish maqsadga muvofiq.  

№ Yil Okrug sudi 

sudyasining 

yillik ish haqi 

Apellyatsiya 

sudlari 

sudyasining 

yillik ish haqi 

Oliy sud 

sudyasining 

yillik ish haqi 

Oliy sud 

raisining 

yillik ish haqi 

1. 2005 yil $162,100 $171,800 $199,200 $208,100 

2. 2010 yil $174,000 $184,500 $213,900 $223,500 

3. 2015 yil $201,100 $213,300 $246,800 $258,100 

4. 2020 yil $216,400 $229,500 $265,600 $277,700 

 

Kongress doimo sudyalarning ish haqini ularni qanoatlantiradigan darajada 

oshiravermaydi. Masalan, federal okrug sudyalarining 2010–2013-yillardagi ish haqi 174,000 

AQSh dollari, 2014-yilda $199,100 AQSh dollari, 2015-yilda $201,100 AQSh dollarini tashkil 

etgan [16]. Bundan ko‘rinib turganidek, 2010–2013-yilda sudyalarning ish haqi o‘zgarmagan. 

2014-yilga kelib ish haqi salmoqli darajada oshirilgan bo‘lsa, 2015-yilda esa ozgina miqdorda 

ko‘tarilgan. 

Barcha sudyalarga o‘z sohalarida pedagogik faoliyat bilan shug‘ullanishlari, biroq bu 

faoliyatdan tushadigan yillik daromad 21,000 AQSh dollaridan oshib ketmasligi belgilandi [17].  

Sudyalar siyosiy faoliyat bilan shug‘ullanishlari, haq evaziga yuridik xizmat ko‘rsatish 

faoliyati bilan shug‘ullanishlari, investisiya kiritishdan tashqari tadbirkorlik faoliyati bilan 

shug‘ullanishlari mumkin emas. Ularga jamoat ishlarida qatnashish va pedagogik faoliyat bilan 

shug‘ullanishga ruxsat etiladi. 1989 yilda qabul qilingan “Etika qoidalarini isloh etish 

to‘g‘risida”gi Qonunning VI bo‘limiga ko‘ra (Tashqi daromadlar va bir necha kasb bilan 

shug‘ullanishga nisbatan cheklovlar), sudyalik faoliyatidan tashqari boshqa faoliyatdan 

keladigan yillik daromad sudyaning yillik daromadining 15 foizidan oshib ketishi mumkin emas 

[18].  

“Etika qoidalarini isloh etish to‘g‘risida”gi Qonunning I bo‘limiga (Federal sud xodimlari 

tomonidan o‘zlarining moliyaviy ahvollari haqidagi ma’lumotlarni oshkor etish) ko‘ra, barcha 

federal sudyalar o‘zlarining va er yoki xotinining hamda voyaga etmagan farzandlarining yil 

davomida orttirgan mol-mulki aks ettirilgan hisobotni topshirishlari kerak.  

Federal Konstitusiya davlatga sudyalarga to‘lanadigan ish haqini inflyasiya darajasiga 

mutanosib tarzda oshirib borish majburiyatini o‘rnatmagan. Kongress tomonidan sudyalarning 

oylik ish haqining kam miqdorda oshirilishi yoki oshirilmasligi sud hokimiyati tomonidan 

e’tirozlarga sabab bo‘lib keladi. Qo‘shma Shtatlar Sud organlarining ma’muriy boshqaruvi 

idorasi tomonidan qayd etilishicha, sud hokimiyati uchun 1969 yildan beri ajratib kelinayotgan 

mablag‘lar mamlakatdagi inflyasiyaga mos kelmaydi. Vaholanki, bu davr oralig‘ida 

ishchilarning oyligi inflyasiyaga mos darajada oshib borgan [19]. 

Har qanday davlatda sud hokimiyatining mustaqilligini ta’minlash uchun uning 

konstitutsiyasida sud hokimiyatining mustaqilligini ta’minlab berishga qaratilgan elementlar 

bo‘lishi kerak [20]. O‘zbekiston Respublikasi Konstitusiyasida sud hokimiyatining na 

strukturaviy moliyaviy mustaqilligi, na sudyalarning individual moliyaviy mustaqilligini aks 

ettiradigan normalar mavjud emas. Bu esa sud hokimiyatining moliyaviy mustaqilligi 

ta’minlaymay qolishi ehtimolini oshiradi. Sud hokimiyati mustaqilligining amalda 

ta’minlanishiga to‘siq bo‘ladi.  

Xulosa. Maqolaning asosiy qismida muhokama qilinganlardan kelib chiqib 

quyidagilarni xulosa qilish mukin.  

Birinchidan, O‘zbekiston Respublikasi Konstitutsiyasiga sud hokimiyati uchun 

ajratiladigan davlat budjeti xarajatlari sud hokimiyatining o‘zi tomonidan ishlab chiqilishi va 

parlamentga kiritilishi va asoslab berilishi sud hokimiyatining strukturaviy moliyaviy 

mustaqilligini oshirishga xizmat qiladi.  

Ikkinchidan, O‘zbekiston Respublikasi Konstitutsiyasiga sudyalar ish haqining 

kamaytirilmasligi, sudyalar ish haqini inflyasiyaga mutanosib tarzda to‘lab borishga doir 

normani kiritish sudyalarning individual moliyaviy mustaqilligini ta’minlashga xizmat qiladi. 

